
«ՀԱՅՌՈՒՍԳԱԶԱՐԴ» ՓԲԸ ԿՈՂՄԻՑ ՆԵՐԿԱՅԱՑՎԱԾ ԲՆԱԿԱՆ ԳԱԶԻ ՎԱՃԱՌՔԻ 

ՍԱԿԱԳՆԵՐԻ ՎԵՐԱՆԱՅՄԱՆ ՀԱՅՏԻ ՎԵՐԱԲԵՐՅԱԼ 

 

2009թ. ապրիլի 1-ից ՀՀ ներքին շուկայում գործում են «ՀայՌուսգազարդ» ՓԲԸ 

կողմից սպառողներին վաճառվող բնական գազի վաճառքի հետևյալ սակագները` 

•  ամսական մինչև 10.0 հազար խմ սպառողների համար՝ 96000 

դրամ/հազ.խմ, ներառյալ ԱԱՀ, 

•  ամսական 10.0 հազար խմ և ավելի սպառողների համար՝ 215 ԱՄՆ 

դոլարին համարժեք դրամ/հազ.նխմ, ներառյալ ԱԱՀ: 

«ՀայՌուսգազարդ» ՓԲԸ-ն և «ՀայՌուսգազարդ» ՓԲԸ «Տրանսգազ» ՍՊԸ-ն ս.թ. 

հունվարի 22-ին դիմել են ՀՀ հանրային ծառայությունները կարգավորող 

հանձնաժողով՝ հանրապետության ներքին շուկայում բնական գազի վաճառքի, 

ինչպես նաև գազամատակարարման համակարգի օպերատորի ծառայության 

մատուցման, բնական գազի բաշխման և փոխադրման սակագների վերանայման 

հայտերով: 

Ամսական մինչև 10.0 հազար խմ սպառողների սակագինն առաջարկվում է 136000 

դրամ ներառյալ ԱԱՀ, յուրաքանչյուր հազար խմ համար, գործող 96000 դրամի դիմաց, 

ներառյալ ԱԱՀ: 

Ամսական 10.0 հազար խմ և ավելի սպառողների սակագինն առաջարկվել է 256.0 

ԱՄՆ դոլարին համարժեք դրամ (98921 դրամ/հազ.խմ) ներառյալ ԱԱՀ, յուրաքանչյուր 

հազար խմ համար, գործող 215 ԱՄՆ դոլար/հազ. խմ-ի կամ 65293.3 դրամ/հազ. նխմ 

դիմաց, ներառյալ ԱԱՀ: 

Սակագնի ներկայացված հաշվարկներում ներառվել է 1 ԱՄՆ դոլար/386.41 դրամ 

փոխարժեքը, գործող սակագնի՝ 303.69 դրամի փոխարեն, որը 2010թ-ի ՀՀ բյուջեում 

դրված փոխարժեքն է: 

Ներկայացվող հայտի հաշվարկներում բնական գազի գնման գինն ընդունված է 

180 ԱՄՆ դոլար հազ. խմ համար և հաշվի չի առնված բնական գազի 

ջերմարարության հնարավոր շեղումները բազային 7900 կկալ/խմ-ի նկատմամբ:  

Ցանկանում ենք ներկայացնել բնական գազի վաճառքի սակագնում այն 

հիմնական բաղադրիչները, այդ թվում՝ ծախսային, որոնց ներառման արդյունքում 

հաշվարկվել են բնական գազի վաճառքի վերը ներկայացված սակագները: 

Այդ բաղադիչների փոփոխություններով է պայմանավորված և դրանք են բնական 

գազի վաճառքի սակագների վերանայման հիմնական պատճառները. 

1. ՀՀ ներկրվող բնական գազի գնման գնի շուրջ 17% աճը, (154$-180$) 

2. ԱՄՆ դոլար/ ՀՀ դրամ փոխարժեքի 27% աճը, (303.69-386.41) 

3. 2009թ. ընթացքում համակարգում կատարված 11.2 մլրդ. դրամի ներդրումները, 

որի 73%-ը բաժին է ընկնում բնակչության հատվածին, 

4. Շահագործման և սպասարկման ծախսային որոշ հոդվածների 

փոփոխությունները և ըստ սպառողական խմբերի ծախսերի մասնաբաժինների 

ճշգրտումները: 

5. Բնական գազի իրացման ծավալների նվազումը  2027.1 մլն խմ-ից 1641.1 մլն 

խմ  

  (նվազում 386 մլն խմ կամ 19%) 

(2009թ-ի փաստացին – 1656.4 մլն խմ) 

 

Իրացման ծավալների նվազում 
2009թ-ին նախորդ տարվա համեմատությամբ, առկա է բնական գազի սպառման 

ծավալների 20%-ով նվազում: Սպառման ծավալների նվազում գրանցվել է 
գազասպառողների բոլոր խմբերի մոտ: Հաշվի առնելով 2010թ.-ի բնական գազի 
վաճառքի սակագների բարձրացման հնարավոր հետևանքները (սպառման 
շուկաների հնարավոր նվազումը), ինչպես նաև գազասպառողներից ստացված 
հայտերը, ներկայացվող հայտի հաշվարկներում գազի սպառման ծավալները 
ներառված են 2009թ. փաստացիից 15.3 մլն. մ3-ով պակաս` 1641.1 մլն.մ3: Հայտի 
հաշվարկներում սպառման ծավալների նվազում կանխատեսվել է 
էլեկտրաէներգետիկայի ոլորտի ընկերությունների համար, իսկ գազասպառողների 
մնացած խմբերի սպառման ծավալները փոփոխվել են աննշան և հիմնականում 
պահպանվել են 2009թ. փաստացի սպառման մակարդակին: Քանի որ սակագինը 
հաշվարկվում և սահմանվում է 1000 խմ-ի համար, իսկ սակագնում ներառված 
շահագործման և պահպանման ծախսերի գերակշիռ մասը (շուրջ 95%-ը) հաստատուն 
ծախսեր են, ուստի սակագնի աճի հիմնական պատճառներից մեկն է նաև գազի 
իրացման ծավալների նվազումը: 

Բնական գազի տեխնոլոգիական կորուստներ 
 
Բնական գազի սակագների հաշվարկներում ներառվել են գազափոխադրման և 

գազաբաշխման համակարգերում 2009թ. ընթացքում տեղ գտած փաստացի 
կորուստներին համարժեք մեծությունները, այն է՝ 7.55%, մինչդեռ գործող սակագնում 
ներառված է 5.37% տեխնոլոգիական կորուստի չափը: 

 
Շահագործման և պահպանման ծախսեր 
Շահագործման և պահպանման ծախսերը «ՀայՌուսգազարդ» ՓԲԸ-ի կողմից 

ներկայացված հայտի հաշվարկներում ներառվել են 3.4 մլրդ դրամով ավելի՝ 13.3 մլրդ 
դրամ, գործող սակագնի՝ 9.9 մլրդ դրամի փոխարեն: Նշված խմբի ծախսերի աճը 
պայմանավորված է հիմնականում աշխատավարձի ֆոնդի և հետևաբար սոց 
հիմնադրամի հատկացումների մասով փաստացի կատարվող ծախսերի հետ, որոնք 
առաջարկվողում կազմում են 8.2 մլրդ դրամ, գործողում՝ 6.8 մլրդ դրամ, այսինքն 1.4 
մլրդ դրամով ավելի: Հայտի հաշվարկներում վերանայվել են նաև շահագործման և 
սպասարկման գծով մի շարք ծախսեր, որոնք անհրաժեշտ են համակարգի 
բնականոն, հուսալի և անվտանգ գործունեությունը ապահովելու համար: 
Մասնավորապես՝ նյութական և նորոգման ծախսերը, վառելիքի և ավոտրանսպորտի 
սպասարկման ծախսերը, գումարների հավաքագրման և արժույթի փոխարկման 
ծախսերը և այլն: Ցանկանում ենք նշել, որ նշված ծախսերի ավելացումը մեծապես 

պայմանավորված է կատարված ներդրումների արդյունքում համակարգի 
ընդլայման, նոր բաժանորդների ավելացման, նոր գազաֆիկացված համայնքների 
ավելացման համար՝  գազափոխադրման և գազաբաշխման նոր ցանցերի կառուցման 
և մի շարք այլ օբյեկտիվ հանգամանքների հետ: 

 
Աշխատողների թվաքանակ և աշխատանքի վարձատրության   ֆոնդ 
 
Աշխատողների թվաքանակը ներկայացվել է՝ ելնելով Ընկերությունում գործող 

աշխատողների թվաքանակի հաշվարկման նորմատիվներից և հայտի հաշվարկներում 
ներառված է լիցենզավորված գործունեության աշխատողների փաստացի թվաքանակը, 
այն է՝ 5225 մարդ, որից 65.5%-ը բնակիչ-գազասպառողներին սպասարկող 
անձնակազմն է: Չնայած, որ Ընկերության տարեկան փաստացի միջին աշխատավարձը 
կազմում է 132.5 հազ. դրամ, սակայն աշխատանքի վարձատրության ֆոնդի 
հաշվարկում միջին ամսական աշխատավարձի չափը ներառվել է 110 հազ.դրամ: Քանի 
որ այս հոդվածը  «ՀայՌուսգազարդ» ՓԲԸ-ի ծախսերի կառուցվածքում ամենամեծ 
հոդվածներից մեկն է այդ պատճառով մեր կողմից սակագնի հաշվարկում ներառվել է 
փաստացիից ավելի ցածր աշխատավարձի չափ՝ վաճառքի սակագնի աճը 
հնարավորինս մեղմելու նպատակով: Համաձայն ՀՀ Ազգային վիճակագրական 
ծառայության տվյալների՝ պետական հատվածի փաստացի միջին անվանական 
աշխատավարձի չափը նույն ոլորտի համար 2009թ-ին կազմել է շուրջ 180 հազ.դրամ: 

 
Համաձայն ՀՀ օրենսդրության և հաշվի առնելով սպառողական խմբերի միջև 

խաչաձև սուբսիդավորման բացառման սկզբունքը, «ՀայՌուսգազարդ» ՓԲԸ-ի կողմից 
վերոնշյալ խմբերի համար սակագները հաշվարկվել է՝ հաշվի առնելով յուրաքանչյուր 
խմբին ընկնող Ընկերության կողմից կատարվող ծախսերի մասնաբաժինները և 
առաջարկել տնտեսապես առավելագույնս հիմնավորված վաճառքի սակագներ:  

Հաշվի առնելով բնական գազի սպառման շուկաներում արձանագրվող նվազման 
միտումները, իսկ այդ շուկաներում իրացման ծավալների պահպանումը ներկայումս 
մեր Ընկերության հիմնական խնդիրներից մեկն է հանդիսանում, մեր կողմից սակագնի 
հաշվարկներում ներկայացվել է համակարգի պահպանման համար նվազագույն 
անհրաժեշտ ծախսերը, իսկ մի քանի ծախսային կարևոր հոդվածներ ընդհանրապես չեն 
նախատեսվել սակագնի հաշվարկում: Մասնավորապես՝ 2009թ-ի ընթացքում մինչև 10.0 
հազ խմ սպառողների խմբի մասով (1.1 մլրդ դրամ) կալորիականության չհաշվարկման 
պատճառով չստացվող գումարները և ԳՍՊԿ-ում գազի պահպանման ֆինանսական 
ծախսերը (0.8 մլրդ դրամ), ինչպես նաև մի շարք այլ ծախսեր: Նշված ծախսերը 
Ընկերությունը առայժմ նախատեսում է կատարել իր միջոցների հաշվին: 

 
Ներդրումներ 
2009թ-ի ընթացքում Ընկերության կողմից կատարված 11.2 մլրդ դրամ 

ներդրումներից 3.0 մլրդ դրամը ուղղվել է գազափոխադրման համակարգին և 8.2 մլրդ 
դրամը գազաբաշխման համակարգին: Միայն բնակչության հատվածում 
անվտանգության նկատառումներից ելնելով ազդանշանային սարքերի տեղադրման 
ուղղությամբ «ՀայՌուսգազարդ» ՓԲԸ-ն ներդրել է շուրջ 4.6 մլրդ դրամ գումար: Նշված 
ներդրումները մեր կողմից հաշվարվել է սակագնի ներկայացված հայտում: 

 
«ՀայՌուսգազարդ»-ի կողմից առաջարկվող սակագնի պայմաններում 

սակագնային մարժան կկազմի  30.6 մլրդ դրամ, իսկ սակագնային շահույթը՝ 10.9 մլրդ 

դրամ: Չնայած գործող սակագնով նախատեսված 10.8 մլրդ դրամ շահույթին, սակագնով 
չփոխհատուցվող փաստացի կատարվող ծախսերի (10.2 մլրդ դրամ) առկայության 
պայմաններում  «ՀայՌուսգազարդ»-ին մնացած փաստացի շահույթը կազմում է 0.6 մլրդ 
դրամ:  

Ցանկանում եմ նաև նշել, որ չնայած այն հանգամանքին, որ բնական գազի 
սակագնի հաշվարկներում «ՀայՌուսգազարդ»-ի կողմից ներկայացված 10.9 մլրդ դրամ 
շահույթի դիմաց Հանձնաժողովը հաշվարկել է 11.3 մլրդ դրամ շահույթի գումար (աճը 
401.0 մլն դրամ), այնուհանդերձ Ընկերության կողմից ներկայացված 30.6 մլրդ դրամ 
մարժան նվազել է 3.0 մլրդ դրամով, կազմելով 27.0 մլրդ դրամ:  

Մենք փորձեցինք ներկայացնել բոլոր տնտեսական օբյեկտիվ գործոնները, որոնք 
ընկած են սակագնի ներկայացված հայտի հիմքում: Սակագինը ձևավորող բոլոր 
գործոնները միմիայն ուղղված են գազամատակարարման համակարգի 
գործունեության հուսալիությանը, անվտանգությանը և կայունությանը, ինչպես նաև 
հետագա զարգացմանը:  

Ելնելով բերված հիմնավորումներից և հանձնաժողովին ներկայացված 
հաշվարկներից, կարծում ենք, որ Հանրային ծառայությունները կարգավորող 
հանձնաժողովը «ՀայՌուսգազարդ» ՓԲԸ-ի կողմից սակագների վերանայման 
ներկայացված հայտը կբավարարի ամբողջությամբ և հնարավորություն կտա 
Ընկերությանը ս/թ. ապրիլի 1-ից բնական գազի վաճառքի գին սահմանել՝ 10.0 հազ խմ և 
ավել սպառողների համար՝ 256$ և մինչև 10 հազ.խմ սպառողների խմբերի համար՝ 
136000 դրամ, յուրաքանչյուր 1000 խմ-ի համար: 


